(Xornadas Arqueoloxía e Territorio  (Melide setembro 2006)

Un guión para dúas reflexións:

- PATRIMONIO ARQUEOLÓXICO E SOCIEDADE.- FELIPE ARIAS VILAS.
Sen deterse aquí nas distintas variantes conceptuais da Arqueoloxía (como método científico, como ciencia auxiliar da Historia, como ciencia da Antigüidade - pero non exclusivamente nin moito menos -, como antropoloxía histórica, etc.), interesa máis centrarse no valor e na importancia que o Patrimonio Arqueolóxico ten non só como fonte e documento histórico, senón tamén como un Ben (ou conxuntos de Bens) de carácter cultural e como memoria colectiva, e fisicamente real, da sociedade.

Unha cuestión previa sería analizar os pasos que a Arqueoloxía ten que dar como método e como ciencia histórica, en complementariedade con outras disciplinas e estudios, tanto propiamente humanísticos como vinculados ás distintas ramas das ciencias experimentais. Desde as prospeccións, como fase inicial obrigada que posibilitará a elaboración dos imprescindibles inventarios e catálogos, e a través dos posteriores traballos de campo (escavacións) e dos de gabinete (estudo e interpretación), chegarase á explicación e reconstrucións da vida do Home (¡e da Muller!),  baseándose na cultural material pero tendo en conta todo o contexto natural que a acompaña.

Posteriormente, unha vez documentado e moitas veces incluso exhumado, a conservación do citado Patrimonio Arqueolóxico e a súa difusión a toda a comunidade (e non só para os eruditos e especialistas), ten que facer que esta sociedade poida e saiba asumir este acervo cultural como algo propio e vencellado ós seus modos de ser e de vivir (antes e agora), xa que, ó cabo, ela é a última propietaria daquel patrimonio e debe ser tamén a súa primeira destinataria e usuaria, ademais de converterse, por obriga legal e moral, en protectora e transmisora daquel.  

Os problemas de estudo, conservación, coñecemento, presentación e transmisión deste Patrimonio Arqueolóxico son numerosos e variados, e van desde as pautas educacionais e culturais ata o derramamento, voluntario ou involuntario, por todo tipo de obras -públicas e privadas-, agresións e incurias. Isto motivou a aparición e forte desenvolvemento actual da chamada “arqueoloxía de xestión” ou patrimonial, con especial incidencia nos medios urbanos pero tamén importante no medio rural, moi determinado polos cambios que este ven sufrindo nas últimas décadas.

Sen embargo, tamén se defende hoxe que a Arqueoloxía - e o Patrimonio Arqueolóxico- é unha soa  realidade, susceptible de tratar e desenvolver en múltiples facianas dunha idea común.  O concepto e as figuras das prospeccións e escavacións, de urxencia ou non, dos chamados informes de impacto ambiental, dos denominados parques arqueolóxicos ou temáticos, dos museos monográficos de xacementos, da “musealización” dos sitios históricos, dos centros de interpretación, e outros modelos similares, adquiren hoxe así un grande protagonismo e transcendencia á hora da posta en valor daquel Patrimonio Arqueolóxico, e ofrecen un atractivo  futuro para a sociedade pero, ó mesmo tempo, presentan diversas dificultades de concepción e de execución seria e cabal.

De igual importancia, e así mesmo con problemas engadidos moi diversos, debe considerarse a conservación, estudio, transmisión e difusión dos achados ou materiais arqueolóxicos, sexan de aparición casual ou en actuacións sistemáticas e autorizadas. As pezas deste carácter han ser tratadas e utilizadas indisociablemente do seu contexto arqueolóxico e histórico, tendo en conta que lles é aplicable a mesma función socio-cultural e incluso educativa  que compete ós sitios ou xacementos dos que proveñen ou ós que se poidan asociar.

Algunhas solucións a todos estes problemas virán dadas pola lexislación vixente nestes temas e, sobre todo, pola súa axustada aplicación. Pero así mesmo, e con igual importancia,  son necesarios máis recursos humanos e económicos, que deben ser prioritarios a este respecto nos presupostos de cultura de todas as administracións, precisándose ademais da vontade para cambiar moitos esquemas mentais, educacionais e de hábitos culturais, pois todos eles afectan ó Patrimonio Arqueolóxico e á súa posta en valor.        
O PATRIMONIO ARQUEOLÓXICO, ¿un problema para todos ou de todos?

Non é novo dicir que hoxe o Patrimonio Cultural (e como unha parte del, o de carácter arqueolóxico) está “de moda”. Pero esta afirmación, teórica, tópase cunha serie de cuestións  e aspectos, reais e cotiáns, que deixan ver ás claras que tal acervo patrimonial constitúe un problema para a administración competente, para os investigadores e, por desgracia, tamén para boa parte da sociedade que non entende o valor e o uso social da extraordinaria “riqueza” arqueolóxica do país e a considera precisamente un problema  para os seus intereses particulares, pesia a que a lexislación establece con claridade a súa prelación como ben común irrepetible e irrenunciable.

A importancia deste Patrimonio vén dada sobre todo por dous aspectos: como fonte e documento singular do coñecemento histórico (de calquera época, incluída a industrial), e como ben ou conxunto de bens culturais que pertencen á memoria colectiva da sociedade (a calquera  nivel que esta se considere, incluída a comunidade local). Debido, pois, a que estamos diante dun Patrimonio Cultural que ten que formar parte das vivencias cotiás da sociedade, é necesario non só conservalo e protexelo, senón tamén promovelo e difundilo a todos os niveis sociais, educativos e de coñecemento, traspasando en fin, de xeito real e non só teórico, o ámbito especializado e erudito que, pesia ás múltiples declaracións de intencións, segue tantas veces primando ou mesmo usándose como simple medio de ascenso curricular ou académico. O uso social do Patrimonio Arqueolóxico non debe verse mediatizado por razóns espúreas e incluso especulativas, pois achegar os xacementos e os seus museos (ou os chamados “centros de interpretación”) á sociedade de consumo - ¡velaí a palabra máxica! -, non debe supoñer a súa deturpación a base de lecturas históricas simplificadoras abondas ou demasiado retortas.

  Como se demostra case a diario, tamén son un problema os criterios de intervención en sitios arqueolóxicos que, por razóns moi diversas e non sempre culturais, se deciden “musealizar” (concepto que merece maior debate e precisión). Algún día chegarán a presentarnos un Patrimonio Arqueolóxico inexistente, porque as agresións do tempo e,  sobre todo, do home en todo tipo de obras públicas e privadas rematarán por derramalo por completo. E tal parece que as solucións para aquel conxunto de bens culturais se queren acometer, o noso modo de ver erradamente, só por dúas vías: ou ben pola proliferación dos “museos e xacementos virtuais”, con todos os seus excesos e desvaríos conceptuais e terminolóxicos, chegando a facer xacementos da nada, arqueódromos para turistas (que se teñen revelado, a nivel mundial, como un dos perigos para o propio patrimonio) e parques temáticos “disneylándicos” para consumistas; ou ben por medio de intervencións máis ou menos duras en sitios arqueolóxicos coa desculpa de que sexan entendidos e disfrutados polo público, pero a costa do mínimo respecto que calquera mostra patrimonial esixe (mesmo coa lei na man), e en detrimento dos datos arqueolóxicos e históricos dispoñibles e contrastados. 

